24MOC-50
Nafarroako Alderdi Sozialista talde parlamentarioari atxikitako Ibai Crespo Luna jaunak, Legebiltzarreko Erregelamenduan ezarritakoaren babesean, kirolaren eta jarduera fisikoaren arlotik osasun mentalaren nahasmenduak prebenitzera premiatzen duen honako mozio hau aurkezten du, Osoko Bilkuran eztabaidatzeko. Kultura, Kirol eta Turismo Departamentuak eginen du mozioaren jarraipena.
Zioen azalpena
Osasun mentala pertsonen osasun globalaren funtsezko osagai bat da eta duen garrantzia nahasmendu mentalak agertze hutsetik harago iristen da. Estresak, antsietateak eta beste arazo emozional batzuk gero eta eragin handiagoa dute gure gizartean, bereziki gazteengan. Horregatik, derrigorrezkoa da neurri proaktiboak eta prebentziozkoak hartzea, ongizate emozionala adin txikitik sustatzeko eta herritarrei behar diren tresnak emateko bizitzan zehar agertuko zaizkien erronka emozionalei aurre egin ahal izateko.
Ikerketa zientifiko askok erakutsi dutenez jarduera fisikoa eta kirola modu erregularrean egiteak onura fisiko agerikoez gain, esate baterako egoera kardiobaskularra hobetzea eta gaixotasun kronikoen arriskua murriztea, osasun mentalean ere eragin esanguratsua du. Ariketa fisikoak endorfinak –ongizatearen sentsazioarekin lotutako neurotransmisorek– askatzen ditu, eta estresaren hormona den kortisolaren maila jaisten du. Gainera, kirolak eta jarduera fisikoak talde-lana, sozializazioa eta autoestimua sustatzen dute, eta alderdi horiek funtsezkoak dira gazteen bilakaera integralerako, Nafarroako Kirolaren eta Jarduera Fisikoaren Institutuak helburu dituen balio eta estrategiak.
Berriki, saskibaloiko jokalari Ricky Rubiok iragarri du NBA utzi behar duela, bai eta saskibaloiko lehen lerroa ere, bere osasun mentala artatzeko, agerian utziz helduen arloan, profesionalen eta kirolarien artean ere osasun mentala kontuan hartu behar dela.
Hezkuntzaren arloa agertoki paregabea da osasun mentala adin txikitatik sustatzeko kirolaren eta jarduera fisikoaren bidez.
Hezkuntza-eremuak ez dira soilik irakaskuntza akademikorako, prestakuntza integralerako eremuak ere badira, non eratzen baitira bertan parte hartzen dutenen balioak, jarrerak eta bizi-ohiturak. Eremu horiek tresnak eskain ditzakete erronka akademiko, pertsonal eta sozialei aurre egiteko erresilientzia eta autokonfiantza handiagoarekin, eta bidez batez lagundu ikasleen ongizate emozionalari, kirolaren eta jarduera fisikoaren bitartez.
Azaldutako guztiagatik, Nafarroako Alderdi Sozialista talde parlamentarioak honako erabaki proposamen hau aurkezten du:
1. Nafarroako Parlamentuak Nafarroako Gobernua premiatzen du, bere kirol plangintzan sar dezan, ekintza zehatzekin, osasun mentalerako arretaren ikuspegia, kirol arloko profesionalei zuzentzen dizkien ekintzetan.
2. Nafarroako Parlamentuak Nafarroako Gobernua premiatzen du, kirol komunitateari zuzendutako sentsibilizazio- eta heziketa-kanpainak bultza ditzan, kirolak eta jarduera fisikoak osasun mentalaren eta ongizate emozionalaren sustapenean duten garrantziari buruz.
3. Nafarroako Parlamentuak Nafarroako Gobernua premiatzen du, Jarduera fisikoaren eta kirolaren Plan estrategikoan osasun mentalaren arretari buruzko atal bat sar dezan.
4. Nafarroako Parlamentuak Nafarroako Gobernua premiatzen du, gazteenei zuzendutako kirol programazioan, esate baterako kirol jokoetan, sar ditzan osasun mentalaren garrantzia eta arretarako baliabideak.
5. Nafarroako Parlamentuak Nafarroako Gobernua premiatzen du, jarrai dezan modu deszentralizatuan garatzen Nafarroako Kirolaren eta Jarduera Fisikoaren Institutuak sustatutako kirol errezetaren proiektuak Osasun Departamentuarekin elkarlanean, osasun mentalaren nahasmenduak prebenitzeko zerbitzu gisa eta osasunaren zaintzaren arloan kirolak eta jarduera fisikoak duten balioa nabarmentzeko.

